Aðalfundur SAF – árið 2008
Ræða formanns.

Iðnaðarráðherra, ágætu félagar og góðir gestir.

Ég vil byrja á því að bjóða ykkur öll hjartanlega velkomin á þennan aðalfund Samtaka ferðaþjónustunnar árið 2008.  Síðasta ár hefur verið mjög viðburðaríkt í íslensku efnahagslífi og það má segja að fundur okkar í dag sé haldinn í nokkrum skugga óvissu í efnahagsmálum þjóðarinnar.  Það er einnig ljóst, að sú orrahríð sem íslenskt viðskiptalíf hefur gengið í gegnum á síðustu misserum, sýnir okkur svo ekki verður um villst, að ímynd okkar sem lands virðist vera nokkuð sérstök – kannski ekki slæm, en vissulega gríðarlega viðkvæm og fyrst og fremst agnarsmá !  Við sem störfum í  ferðaþjónustunni verðum að hafa af þessu nokkrar áhyggjur, því að ímynd er jú það sem við erum fyrst og fremst að selja til okkar viðskiptavina.  Það mun hafa áhrif á ferðaþjónustu, ef Ísland verður af einhverjum ástæðum talið land, þar sem ekki sé hægt að treysta viðskiptalífi !  Ímynd er mál okkar allra – hins opinbera, stórra sem smærri fyrirtækja og einstaklinga sem byggja þetta land.  Við verðum að tryggja meiri samhljóm í þau skilaboð sem við sendum frá okkur – verðum að koma því betur til skila hvað við og landið okkar stöndum fyrir.  Ímynd okkar verður að byggjast á fleiru en bara náttúru – verður að byggja líka á fólki, mannlífi, menningu og atvinnulífi.  Við munum fjalla nánar um þessi mál hér á fundinum í dag.  Það hefur verið unnið mikið í þessum málum á síðustu mánuðum og ég trúi því að við munum sjá vakningu í ímyndarmálum á næstu árum.  Ferðaþjónustan verður að taka þátt í þeirri vinnu, með öðrum aðilum, bæði mismunandi fyrirtækjum og einnig hinu opinbera.  Eins og svo oft áður og í svo mörgu öðru, er samstarf lykilorðið í þessu sambandi !
Það er annað stórmál, sem hefur kristallast í umræðunni síðustu misserin, en það er umræða um stærð efnahagskerfis okkar og um stöðu íslensku krónunnar í því sambandi.  Þessi umræða er flókin og kemur inná spurningar um aðild að Evrópusambandi, tengingar við aðra gjaldmiðla, sjálfstæði peningastefnu okkar og ýmsa aðra hápólitíska þætti.  Við höfum ekki enn mótað það innan SAF um hvert við teljum rétt að stefna í þessum málum.  Við getum hins vegar vart lengur komist hjá því að fjalla um málið.  Það er ljóst að gríðarlegar sveiflur hafa einkennt efnhagslíf hér á landi.  Miklar gengisveiflur og okurvextir hafa haft  mikil áhrif á rekstur fyrirtækja innan okkar raða.  Fyrirtækin okkar eru fyrst og fremst útflutningsfyrirtæki, a.m.k. þegar við seljum þjónustu til erlendra gesta okkar.  Í umræðunni undanfarið hefur verið spurt hvort íslenska krónan sé byrði eða blóraböggull.  Sumir hafa reyndar frekar viljað orða spurninguna þannig, hvort krónan sé stjórntæki eða trúarbrögð.  Hvernig við orðum það skiptir kannski ekki meginmáli, en það er alveg ljóst,  að íslenska krónan hefur verið byrði á ferðaþjónustufyrirtækjum á undanförnum árum.  Vandinn er að sjálfsögðu ekki krónan sjálf, hún er í sjálfu sér falleg og elskulegur gjaldmiðill.  Vandinn er gríðarlega óstöðugt gengi hennar og miklar sveiflur, sem sá óstöðugleiki hefur valdið.  Auðvitað þýðir þetta, að sum ár viðrar betur en önnur.  Sum árin þróast gengi krónunnar á hagstæðan hátt og þá brosum við og teljumst nokkuð góð með okkur.  Aðalatriðið er hins vegar það, að við erum ekki í þeim “buisness” að spá í gengisþróun.  Við höfum ekki þau tæki og tól, sem þarf til að geta gert það á skilvirkan hátt.  Það er með öllu óþolandi, að þegar við verðleggjum þjónustu okkar á hverju ári, þá má líkja því við að spila rússneska rúllettu.  Við vitum oft ekki hvaða tekjur skila sér á endanum inn til fyrirtækjanna, fyrr en jafnvel eftir að þjónusta hefur verið veitt !!  Rekstraráætlanir eru óvirkar og ákvarðanir oftar en ekki byggðar á ágiskunum.  Ein af meginforsendum arðbærs rekstrar er stöðugleiki í rekstrarumhverfi.  Við munum hefja umfjöllun okkar um krónuna og áhrif hennar á ferðaþjónustu hér í dag, en það er mikil vinna framundan áður en við getum mótað okkur endanlega stefnu í þessum málaflokki.  Ég ítreka, að við getum ekki lengur setið skoðanalaus hjá í þessu máli.   Við verðum að ræða þetta opinskátt með hagsmuni ferðaþjónustufyrirtækja að leiðarljósi.

Þrátt fyrir þessa óvissuþætti sem ég hef fjallað um hér að framan, þá hefur ekki dregið neitt úr vexti í ferðaþjónustu hér á landi.  Ferðamönnum sem heimsækja okkur hefur fjölgað sem aldrei fyrr og tekjur af ferðaþjónustu hafa einnig vaxið hröðum skrefum.  Á árinu 2007 komu hingað til lands um 485 þúsund ferðamenn og er það um 15% vöxtur frá árinu áður.  Með sama áframhaldi er ekki langt í það, að við fáum þessa milljón ferðamenn, sem við höfum stundum rætt um.  Það er þó rétt að ítreka enn og aftur, að fjölgun ferðamanna er aðeinn einn mælikvarði til að mæla árangur í ferðaþjónustu.  Raunverulegi mælikvarðinn verður á endanum alltaf sá hvað kemur upp úr kössunum þegar að lokum talið er !  Afkoman í greininni er enn óviðunandi og við verðum að leggja enn harðar að okkur til að bæta þar um.  Stefnumótun okkar byggir að stórum hluta á því markmiði, að ferðaþjónustan verði arðbær atvinnugrein, sem dragi til sín áhugasama starfsmenn og áhugasama fjárfesta.  Í þessu eigum við ennþá eitthvað verk óunnið.  Eitt af því sem við höfum þó ítrekað bent á, er að tekjur af ferðaþjónustu eru vanmetnar í þeim opinberu tölum, sem notaðar eru.  Það má segja, að ferðaþjónustan snerti meira og minna alla þætti í samfélagsins.  Ferðamenn eru gestir í landinu okkar og nýta þjónustu hér á mörgum sviðum.  Þeir versla í verslunum, kaupa eldsneyti á bíla og ýmiss önnur þjónusta fylgir með í mismiklum mæli.  Mjög lítið af þessum veltuáhrifum eru talin með, þegar við ræðum um gjaldeyristekjur af erlendum ferðamönnum.  Þetta hefur þó verið kannað og í skýrslu sem Hagfræðistofnun Háskóla Íslands gerði fyrir nokkrum árum kom fram, að tekjur samfélagsins af ferðamönnum eru líklega um helmingi hærri en opinberar tölur segja til um og eru þá veltuáhrif í verslun og þjónustu talin með.  Það munar um minna og það skiptir máli hvort við segjum að hreinar gjaldeyristekjur af erlendum ferðamönnum á ári séu um 50 milljarðar eða um 100 milljarðar !  Fyrir um tveimur árum var gerður samningur á milli SAF og Hagstofunnar um að nálgast þessar upplýsingar á annan hátt og hafa þeir hagstofumenn verið að vinna að gerð Tourism Satellite Account síðan.  Þessi vinna er nú langt komin og við reiknum með að tölur fari að liggja fyrir núna á næstu mánuðum.  Þetta er mikið mál fyrir ferðaþjónustuna, því að þegar við ræðum um frekari fjárfestingar í markaðssókn, þá eigum við að vera að benda á þessar tölur máli okkar til rökstuðnings.  Þetta er ekki spurning um neinar ölmusur eða væl um meiri peninga – þetta er einfaldlega “good business” ákvörðun, þar sem hagsmunir margra aðila fara saman.   Einn stærsti hagsmunaaðilinn er einmitt hið opinbera, sem tekur til sín góðan hlut af þessum gjaldeyristekjum í formi ýmissa skatta og gjalda.  Ég er sannfærður um að við erum enn að uppskera vegna þeirrar ákvörðunar sem tekin var í kjölfar atburðanna árið 2001, þegar íslensk stjórnvöld ákváðu í samráði við fyrirtæki í ferðaþjónustunni, að fjárfesta í markaðsstarfi og auglýsa land og þjóð á erlendum mörkuðum.  Þetta var framsýn ákvörðun og við höfum séð góðan árangur þessa á undanförnum árum.  Við höfum hins vegar verið að draga úr þessari fjárfestingu á síðustu tveimur til þremur árum.  Við höfum ekki sent frá okkur markviss skilaboð og ég held því miður, að við séum aðeins farin að sjá afleiðingar þess.  Nú er kominn tími til að spýta í lófana og endurskoða þessi mál í framhaldi af þeirri vinnu sem forsætisráðherra setti í gang við mótun og eflingu ímyndar þjóðarinnar.  Við verðum að endurskoða fjárfestingar okkar á þessu sviði.  Við eigum að skoða þetta og taka ákvarðanir út frá “good business” hugsun einni saman.  Við erum í mikilli samkeppni við aðrar þjóðir um ferðamenn, fjárfestingar og vinnukraft.  Ferðaþjónustan vill og verður að taka þátt í þessari vinnu, til að tryggja að ferðaþjónustan verði áfram og til framtíðar einn af fjórum hornsteinum og stoðum íslensks efnahagslífs.  

Það er ljóst að það eru mörg stór mál á borðinu og mikil vinna sem bíður næstu stjórnar og fagnefnda innan SAF.  Umræðan um krónuna mun væntanlega verða fyrirferðarmikil og umræðan um ímyndarmál og fjárfestingar í markaðsstarfi munu halda áfram.  Mér finnst reyndar áhugavert að velta þeirri spurningu upp, hvort að við trúum því að íslenska krónan verði sjálfstæður gjaldmiðill eftir um 10 ár ?  Krónan er í dag minnsta myntkerfi í heimi og það eitt hlýtur að vekja spurningar um raunhæfni þess að hún haldi velli í ólgusjó alþjóðaviðskipta, sem jú einkenna flest viðskipti í dag.  En það eru fleiri mál, sem hafa verið á borði stjórnar, fagnefnda og starfsmanna SAF á árinu.  Innri málefni samtakanna skipta miklu máli.  Við þurfum alltaf að vera að velta fyrir okkur, hvort að það daglega starf sem við vinnum, skili árangri fyrir ykkur – félagsmenn samtakanna.  Við erum jú fyrst og fremst hagsmunasamtök og eigum að vera að vinna í ykkar þágu á öllum sviðum.  Fyritækin innan samtakanna eru mjög fjölbreytileg að gerð og stærð og hagsmunir geta því verið mismunandi.  Stjórnin ákvað að gera könnum meðal félagsmanna til að kanna viðhorf ykkar til þjónustu SAF.  Ég vil nota tækifærið til að þakka ykkur fyrir þátttökuna og hjálpina í þessum málum.  Það má segja að niðurstaðan hafi verið nokkuð viðunandi, sérstakleg fyrir starfsmenn SAF, sem fá hrós í könnuninni, enda afburðarfólk á ferð.  Það má þó alltaf betur gera og stjórnin mun nýta þessa könnun til að skipuleggja starfið á næstu misserum.  Það má lesa úr könnuninni, að við virðumst vera eitthvað á réttri leið á þeim sviðum sem þið teljið að mestu máli skipti.  Það kemur ekki á óvart, að flestir nefna hagsmunagæslu sem mikilvægasta málið, síðan almenna upplýsingagjöf og síðan stefnumótun samtakanna.  Næst koma fræðslustarf og ráðgjöf, en aðrir þættir skora lægra.  Við þurfum hins vegar að bæta okkur nokkuð í hagsmunagæslunni, því að aðeins um 75% ykkar telja, að samtökin standi sig vel á því sviði.  Þarna viljum við einfaldlega skora hærra.  Eins og áður sagði, fær þekking starfsmanna toppeinkun og kemur það ekki á óvart.  Við verðum hins vegar að vinna betur í því að fyrirtækin sjái hag í því að vera innan SAF, en um 78% töldu það skipta miklu máli fyrir fyrirtækið sitt.  Hér eigum við að setja markið hærra og stefna á a.m.k. 85% svarhlutfall.
Við höfum haft þá reglu innan stjórnar, að fara yfir stefnumótun samtakanna á hverju ári til að sjá hvort að breyta þurfi áherslum.  Við höfum fengið formenn fagnefnda til að hjálpa okkur við þessa vinnu og hefur innlegg þeirra verið ómetanlegt.  Ég vil nota tækifærið og þakka fagnefndum fyrir frábært starf.  Þær eru gríðarlega mikilvægur hluti af starfi samtakanna.  Þar koma saman þeir aðilar sem best þekkja til á þeim mörgu og mismunandi sviðum sem við störfum á innan ferðaþjónustunnar.  Það má segja að tvennt hafi einkennt stefnumótun og starfið þar á síðasta ári.  Umhverfisnefnd SAF hefur elfst mjög í kjölfar aukinnar umræðu um umhverfismál og aðkomu ferðaþjónustu að þeim málum.  Það er gríðarlega mikilvægt að rödd okkar heyrist í þessari umræðu.  Við þurfum hins vegar að passa okkur vel á því, að vinna með öðrum hagsmunaaðilum að þessum málum, því að þetta snertir mjög mörg og ólík svið í atvinnulífi þjóðarinnar.  Umhverfisnefnd okkar hefur unnið frábært starf undir styrkri stjórn Önnu Sverrisdóttur með góðri aðstoð frá henni Eydísi, sem kom til starfa hjá samtökunum á árinu og hefur reynst mikill happafengur fyrir okkar.  Annað mál hefur einnig verið fyrirferðarmikið í starfinu, en það eru þjálfunar- og fræðslumál.  Ég held að ég ýki ekkert þó að ég segi, að hún María okkar hefur lift grettistaki í þessum málum og ég tel að við höfum hér lagt góðan grunn að starfi, sem mun nýtast greininni um ókomna framtíð.  Við héldum glæsilegan fræðsludag, þar kynnt var til sögunnar nýtt grunnnám, sem þegar hefur vakið athygli og áhuga.  Þjónusta og gæðamál eru lykilatriði í okkar stefnu og þessi grunnur er nauðsynlegur til að ná þar betri árangri.  
Árið 2008 er tímamótaár í sögu SAF, því að í nóvember næstkomandi munum við fagna tíu ára afmæli samtakanna.  Það mun verða tilkynnt með góðum fyrirvara hvernig þessum áfanga verður fagnað, en ég geri ráð fyrir að það verði með okkar sérstaka hætti – þ.e. með mikilli gleði og skemmtun.  Saga ferðaþjónustunnar er merkileg hér á landi.  Þetta er að sjálfsögðu saga sem er enn í mótun og mun mótast áfram um ókomna tíð.  Það var rætt innan stjórnar SAF, hvort að við ættum að fagna þessum tímamótum með útgáfu bókar, þar sem sagan yrði rakin og sérstaklega aðkoma þeirra fjölmörgu frumkvöðla sem lögðu grunninn og vörðuðu veginn, sem við erum enn á.  Niðurstaða okkar var að nýta tæknina í þessu máli og á afmælisárinu munum við setja á fót nokkurs konar vefrit, þar sem saga frumkvöðlanna verður rakinn.  Þetta rit mun að sjálfsögðu þróast áfram með sögunni.  Það er mjög mikilvægt að varðveita þessar minningar fyrir komandi kynslóðir.  Margt af þessu fólki voru ofurhugar, sem lögðu af stað í vegferð, sem þeir höfðu litla hugmynd um hvert myndi leiða.  Ferðaþjónusta var af mörgum talið meira áhugamál en atvinna og menn mættu oft litlum skilningi þegar rætt var um ferðaþjónustu.  Steinar J. Lúðvíksson hefur ritstýrt þessu verki með miklum sóma eins og honum er lagið og hann hefur tekið röð viðtala við marga frumkvöðla í greininni.  Við höfum í þessu máli notið góðs stuðnings frá Samgönguráðuneyti og Iðnaðarráðuneyti og færum við þeim miklar þakkir fyrir aðstoðina og hjálpina.  Það verður áhugavert að sjá hvernig til tekst með þessa nýju leið til bókaútgáfu.  

Lyktir náðust í tveimur stórum baráttumálum okkar á árinu og ber að fagna því sérstaklega.  Fyrst verður að nefna lækkun á virðisaukaskatti á matvæli og síðan sérstaklega á veitinga- og gististaði.  Þetta hefur verið baráttumál okkar til margra ára, sérstaklega með hliðsjón af því, að verðlag hér á landi þykir ekki beint lágt.  Hitt er ekki síðra, að þetta vinnur mjög gegn svartri atvinnustarfsemi, sem lengi hefur verið baráttumál okkar að uppræta.  Það er alveg klárt að árangur hefur náðst í kjölfarið í þeim málum !   Framkvæmdin gekk þó ekki þrautalaust fyrir sig, þar sem greinin sætti nokkurri gagnrýni með hvernig til tókst.  Það er ljóst að við getum lært margt af þessari reynslu.  Auðvitað er það þannig, að menn tóku nokkuð misjafnlega á þessu, en almennt má segja, að félagsmenn innan SAF hafi sýnt mikla ábyrgð í málinu.  Það er hins vegar þannig, að það eru mörg veitingahús, sem ekki eru félagar í SAF og við höfum því lítil tök á því að ræða við þá aðila um framkvæmd.  Við sendum frá okkur leiðbeiningar til félagsmanna um hvernig rétt væri að reikna út þessar breytingar.  Þar kom þó vel á vondann, því að þessar leiðbeiningar voru m.a. ástæða þess, að Samkeppnisstofnun ákvað að skoða rekstur SAF vegna gruns um brot á samkeppnislögum – eins og frægt er orðið.  Það er rétt að taka það fram hér, að við höfum ekki enn heyrt frá Samkeppnisyfirvöldum vegna framhalds þessa máls.  
Annað mikið baráttumál náði einnig góðri lendingu, en það er mikil einföldun leyfisveitinga fyrir fyrirtæki í veitingarekstri.  Sá frumskógur sem þar var við líði var algerlega óskiljanlegur og mjög óskilvirkur.  Það kostaði fyrirtækin mikla vinnu og peninga að ganga í gengum þennan frumskóg og þessi einföldun hefur þegar skilað í aukinni hagkvæmni hjá fyrirtækjum.  Það er stefna okkar að einfalda þessi mál enn frekar og reyna þannig að auka þá flóru sem stendur viðskiptavinum okkar til boða hverju sinni.  En eins og gengur þegar sigur vinnst í einu máli, þá taka önnur við.  Hluti af aðgerðum stjórnvalda með lækkun virðisaukaskatts, var einnig að stefna að lækkun og breytingum á aðflutningsgjöldum.  Þessar breytingar koma fyrirtækjum innan okkar raða til góða þegar þær komast til framkvæmda.  Enn hefur þó staðið nokkuð á niðurstöðu og höfum við verðið að þrýsta þar á.  Hækkun eldsneytisverðs hefur einnig haft mikil áhrif undanfarin misseri, og kemur sér að sjálfsögðu mjög illa fyrir mörg fyrirtæki í okkar grein.  Við höfum beint þeim tilmælum til stjórnvalda að þau grípi til aðgerða, með lækkun á opinberum gjöldum, þó ekki væri nema tímabundið.  Við höfum jafnvel bent á þann möguleika, að sértækar aðgerðir til handa fyrirtækjum í ferðaþjónustu ættu að koma til greina á meðan þetta ástand er viðvarandi.  Fyrirtæki í hópbílarekstri, jepparekstri, snjósleðarekstri – öll þessi fyrirtæki og fleiri til hafa séð mikil áhrif hækkana á heimsmarkaði á rekstur fyrirtækja sinna.  Enn hefur ekki náðst neinn árangur í þessu máli, þannig að það bíður stjórnar að halda málinu áfram.
Gengið hefur verið frá almennum kjarasamningum á markaði á milli Samtaka atvinnulífsins og heildarsamtaka launþega.  Það var mjög jákvætt að ná niðurstöðu í málinu, þó að þessir samningar hafi verið mörgum fyrirtækjum innan okkar raða nokkuð dýrir.  Það lá fyrir, að nokkrar væntingar voru á markaði um verulegar launahækkanir og má segja að niðurstaðan hafi því verið mjög viðunandi.  Þrátt fyrir að heildarsamningar séu frágengnir, þá á enn eftir að ganga frá sérkjarasamningum við stóra hópa starfsmanna innan okkar raða.  Þannig hafa enn ekki nást samningar við flugfólk og leiðsögumenn.  Vonandi nást viðunandi lyktir á þessa samninga á næstu vikum og þá á svipuðum nótum og heildarsamningar hafa verið.  Mögulegar kjaradeilur hafa ekki góð áhrif á okkar starfsemi og það er ekki langt í að helsta tímabil okkar í ferðaþjónustunni gangi í garð.  
Miklar umræður hafa verið um aðstöðu – eða frekar aðstöðuleysi fyrir farþega í innanlandsflugi á Reykjavíkurflugvelli.  Það er nær með ólíkindum hvernig mál þar hafa dregist án þess að viðunandi niðurstaða hafi fengist.  Þó að gamla góða flugstöðin á Reykjavíkurflugvelli sé óumdeilanlega flottasta flugstöðin í Reykjavík í dag, þá er það ljóst að hún hefur löngu sprengt starfsemina utan af sér.  Það er ekki tími til að fara hér í umræðu um Reykjavíkurflugvöll, sérstöðu hans og mikilvægi fyrir okkur hér.  Það er hins vegar ljóst, að það er rétt að fagna því, að nú virðist loks sjá fyrir endann á umræðu um Samgöngumiðstöð, því samkomulag hefur náðst á milli borgaryfirvalda og samgönguyfirvalda um að reysa þessa stöð á næstu misserum.    
Ágætu félagar og gestir . . . !

Ég hef hér aðeins stiklað á stóru í þeim málum sem við höfum verið að glíma við undanfarið ár.  Ég vil benda ykkur sérstaklega á glæsilega ársskýrslu sem liggur fyrir fundinum, þar sem farið er nánar yfir störf stjórnar, fagnefnda og starfsmanna samtakanna.   Framtíðin er björt í ferðaþjónustu og tækifærin mikil ef við viljum nýta okkur þau og fjárfesta áfram í markaðs- og ímyndarmálum þjóðarinnar.  Við megum aldrei gleyma því, að ferðamenn koma ekki hingað af sjálfsdáðum.  Við erum í gríðarlegri samkeppni við önnur lönd og þær vörur sem þær bjóða viðskiptavinum sínum.  Við höfum náð langt á skömmum tíma.  Sumir segja að við höfum þróast á 50 árum líkt og aðrar þjóðir hafa þróast á 200-300 árum.  Við höfum farið frá því að vera ein fátækasta þjóð í Evrópu yfir í að verða ein ríkasta þjóð í veröldinni.  Sumir vilja jafnvel taka svo djúpt í árina að segja, að það sé kraftaverk að við skulum enn lifa hér, í landi, sem hefur verið að reyna að losna við okkur í 1.300 ár.  Þessar miklu breytingar kalla hins vegar líka á breytingar á leikreglum.  Það sem við gátum áður talið vera innanhúsmál hér á landi er núna fréttamatur um allan heim.  Það sem áður var aðeins rætt í síðum Morgunblaðsins, er nú rætt samdægurs á fréttarásum umheimsins.  Umfjöllun er hins vegar oftar en ekki byggð á lítilli þekkingu á landi og þjóð og þeim sérkennum, sem við kannski stöndum fyrir.  Með öðrum orðum, ímynd okkar virðist ekki standa undir þessari umfjöllun – hún er lítil, veikburða og það vantar samhljóm í hvað við í raun stöndum fyrir.  Við höfum fengið góða fyrirlesara til okkar hér í dag, til að ræða þau mál sem við teljum efst á baugi.   Svanhildur Konráðsdóttur mun ræða við okkur um ímyndarmál og síðan mun Finnur Oddson ræða um krónuna og hvernig hún og ferðaþjónustan fara saman.  Það verður áhugavert að heyra hvað þau hafa að segja okkur um þessi mál.  Að lokum mun Ólöf Ýrr Atladóttir, nýr ferðamálastjóri rýna með okkur í gæðakönnun Ferðamálastofu meðal erlendra gesta okkar.
Eins og þið þekkið hafa verið gerðar miklar breytingar í Stjórnarráði Íslands síðasta árið og hafa þessar breytingar m.a. leitt til þess, að ferðamál hafa nú verið flutt frá Samgönguráðuneyti til Iðnaðarráðuneytis.  Þetta eru áhugaverðar breytingar, m.a. vegna þess, að málaflokkurinn heyrir nú undir atvinnumálaráðuneyti í stað fagráðuneytis áður.  Við höfum átt mjög gott samstarf við marga samgönguráðherra og starfsfólk þess ráðuneytis og þökkum við þeim öllum mjög farsælt og gott samstarf á liðnum árum.  Við hlökkum einnig mikið til að takast á við breytingar og nýjar áherslur, sem nýtt ráðuneyti hefur áhuga á að koma í framkvæmd.  Ég vil sérstaklega bjóða velkominn til okkar, Össur Skarphéðinsson, iðnaðarráðherra.  Það verður mjög áhugavert að heyra hvaða skilaboð hann vill koma til okkar hér á eftir. 
Eins og fram hefur komið, þá gef ég ekki kost á mér til endurkjörs sem formaður SAF að þessu sinni.  Ég hef verið formaður síðustu fimm árin og þetta hefur verið mjög skemmtilegur og áhugaverður tími.  Nú er hins vegar tími breytinga og því kominn tími til að fá einhvern annan til verksins.  Ég er mjög sáttur við hvernig samtökin hafa elfst og vaxið og margt hefur áunnist í baráttu okkar.  Það verður þó áfram af nægum verkefnum að taka, það er einfaldlega eðli okkar starfsemi.  Eins og ég kom að áðan, hafa verið skipulagsbreytingar hjá hinu opinbera í okkar málaflokki og framundan er vinna við að nýta okkur þær breytingar til góðs.  Það er einnig mikil vinna framundan í ímyndarmálum og áframhaldandi stefnumótun.  Ég óska þeim sem við tekur alls hins besta í framtíðinni og mun að sjálfsögðu verða til halds og trausts ef menn sjá einhvern hag í því.  Ég vil einnig nota þetta tækifæri til að þakka samstjórnamönnum mínum fyrir frábært samstarf á liðnu starfsári og árum og ykkur öllum fyrir traust ykkar og gott samstarf á þessum fimm árum.  Samtökin okkar væru ekki þau sem þau eru í dag, ef ekki væru til staðar frábærir starfsmenn, sem bera hitann og þunga af daglegu starfi.  Ég vil fá að þakka þeim sérstaklega fyrir frábært og  óeigingjart starf í okkar þágu.  Að eiga starfsmenn eins og Ernu, Eydísi, Maríu og Mörtu er ómetanlegt fyrir SAF.  
Ég vil að lokum gera það að tillögu minni að Anna Sverrisdóttir, Bláa lóninu verði skipuð fundarstjóri hjá okkur í dag og að Þórunn Ingólfsdóttir frá Íslandsfundum  verði skipaður fundarritari.  Ef ekki koma fram aðrar hugmyndir lít ég svo á að þetta sé samþykkt og bið ég þau því hér með að taka til starfa.  Ég segi hér með tíunda aðalfund Samtaka ferðaþjónustunnar settan.

